
Гьал къояз Агъвали щвана 
«ХIеренал кверал» абураб теат­
ралияб студиялъул къокъа.

Гьез маданияталъул  кIал­

гIаялда «Цидул тIанчIи ва гье­
зул  гьалмагъзабазул цIиял 
лъугьа-бахъинал» абураб лъи­
малазул спектакль  бихьизабу­
на.

Спектакль бихьизабун щва­

раб гIарац биччалеб буго эбел-
эмен гьечIого хутIарал бесдал 
лъималазе Гъарабудахкент рай­
оналда балеб минаялъе (дет­
дом). 

Тадбир байбихьулаго теат­

ралияб студиялъул нухмалъулев 
Дмитрий Юрьевичас района­
лъул бетIер Шамил ГIумаровасе 
баркала загьир гьабуна жал 

къабул гьариялъухъ    ва  Бар­
калаялъулаб кагъатги  кьуна. 
Гьединалго Баркалаялъулал 
кагътазе мустахIикълъана Агъ­
вали гимназиялъул директор 
Муслим ВахIидовгун лъимала­

зул ахалъул нухмалъулей Хади­
жат ХIасанова.

Театралияб студиялъул 
нухмалъулес  бицана жидер 
захIмалъабазул ва нилъер  
гIадамазда гьарана хIажа­

лъулареб рукъалъул къайи-къо­
но  нахъе бачIого лъималазул 
рукъалъе кьеян. 

ГIадамал бичIчIигун ба­

лагьана гьеб  гурхIел-рахI­
муялъулаб хIалтIухъ ва   жи­
гараб гIахьаллъи гьабуна. 
ЧIахIиялгун цадахъ лъабнусго 
лъимер  бачIана спектаклял­
де. Гьел цIакъ аваданго, рохун 

рукIана. Гьезие рес щвана теат­
ралъул багьадурзабигун лъай-
хъвай гьабизе ва гьелгун сура­
тал рахъизе.

   
 МухIамад МухIамадов

ЦIумадисезул
           гьаракь

              Ассаламу гIалайкум!

(Голос Цумады)

ЦIУМАДА   РАЙОНАЛЪУЛ   ГАЗЕТА   -  ЦУМАДИНСКАЯ   РАЙОННАЯ  ГАЗЕТА 
ГурхIел-рахIму

 Подписка-2023

Хъвай, цIумадисел,  нилъерго газета!

Гъорлъан канлъи бихьулел бахьинал гьурмаздасан, 
ЦIиял харбал халкъалъухъ хехго кьолеб казият. 
Халкъалъул гIумруялъул, гIадатал, гIамалазул, 
ГIадамазе бицунеб «ЦIумадисезул гьаракь». 
 
Хъвай, вацал, нужеца гьеб бачIунеб соналъеги,  
ЦIумазул улкаялда бугеб ахIвал-хIал лъазе. 
Щибаб анкьида нужехъ гьобол гIадин рештIунеб,  
ЦIумадисезул рокъоб рекъон кколеб казият.

           Багьа: бащдаб лъагIалие-318р.60к., 
                        лъагIалие-637р.20к.

               Индекс: бащдаб лъагIалие -51377; 
                               лъагIалие-63302

«ХIеренал кверал» театр 
  Барки

Хириял студентал!  
РакI-ракIалъ баркула нужеда  17 ноябрь - Халкъазда гьоркьо­

себ студентазул къо. Гьеб байрам тасдикъ гьабуна 1941 соналъ 
Лондоналда фашизмалде данде къеркьолел студентазул халкъазда 
гьоркьосеб данделъиялда. Гьеб къо хурхараб буго 1939 соналъул 
17 ноябралъ Чехословакиялда ккарал вахIшиял лъугьа-бахъиназда. 
Гьеб мехалда фашистазул оккупантаз чIвана ва туснахъазда лъуна 
студентазул союзазул нухмалъулел, къана тIадегIанал цIалул ида­
раби, концлагеразде ритIана аза-азар студенталгун преподавате­
лал. Гьел пашманал лъугьа-бахъинал ракIалде щвезарулаго, хьул 
лъезе бокьун буго, гьурмал кьералъухъ, мацIалъухъ ва гIадатазухъ 
балагьичIого, дунялалда ругел киналго студентал цолъилин ва 
гьезда гьоркьоб гьудуллъигун вацлъи тIегьалин.  

Жакъа улкаялъул тIадегIанал цIалул идарабазда цIалулел 
руго нилъер  районалъул  бищун жигарал гIолилал. Гьез лъикIал 
хIасилал рихьизарула цIалулъги, спорталъулъги ва жамгIияб 
гIумруялъулъги, гьел ккола районалъул букIинесеб. Студент­
лъиялъул соналги ккола гIумрудул бищун лъикIаб  анищазул ва 
къасдазул цIураб заман. Гьеб заманалда дандчIвала унго-унгоял 
ритIухъал гьудулзаби, кьучI лъола хасал махщалилал хIасилазеги. 

Районалъул студентазе гьарула щулияб сахлъи,  цIалулъ 
лъикIал хIасилал, рекIкI гьечIел гьудулзаби  ва талихIаб гIумру.

                                 Шамил ГIумаров, районалъул бетIер

«ХIакъикъаталъул» ЦIумаде сапар
Араб хамиз къоялъ 

хIалтIулаб сапаралъ нилъер 
районалде щвана магIа­
рулазул республикаялъулаб 
«ХIакъикъат» газеталъул 

хIалтIухъаби ТубхIат Зургьало­
ва, Рукъият ГIалисултанова ва 
Ашахан Юсупов. Районалъул 
газеталъул редакциялъул кол­
лективалъ гьезда дандчIвай гьа­
буна, ва гара-чIвариялдасан ха­
дуб гьезул хIукму ккана Силди 
ва Лъондода росабалъе щвезе. 

Силди росдал админи­
страциялъул бетIер МухIамад 
НурмухIамадовгун цадахъ са­
пар бухьана гьенибе. Гьалба­
дерида бихьана силдадерил 
даруяб лъим босулеб бакI, 
ХIабиб НурмухIамадовас бараб 
хIухьбахъиялъул база, щвана  
Силди росулъе, рихьана росдал 
бегавуласул хIаракаталдалъун , 
хъил тIун, гIатIид гьарулел ну­
хал, «Местные инициативы»  
программаялда рекъон росулъ 
гьарулел хIалтIаби, лъай-хъвай 
ккана росдал гIадамалгун.

Хадусеб къоялъ гьез са­
пар бухьана МухIамад Шамха­

ловасул цIар кьураб Лъондо­
да росдал школалде, бихьана 
жакъасеб заманалда лъималазе 
битIараб тарбия-лъай кьеялъе 
гIоло МухIамад Асадулаева­
сул хIаракаталдалъун рагьараб 
интернат. Гьенир шагьараздаса 

ва росабалъа рачIарал батIи-
батIиял миллатазул лъималаз  
дунявияб лъаялда цадахъ ди­
ниябги гIелму тIалаб гьабулеб 
букIин. Школалъул директор 

ПатIимат ГIабдулмажидовалъ 
бицана цIалдохъабазул къой­
илаб режимги цIакъ гIуцIадго 
букIунин ва цIалуе квалквал 
гьарулел телефоналги лъимала­
зухъ рукIунарин. 

Къалъудаса нахъе Агъва­
лире щвана «ХIакъикъат» га­
зеталъул бетIерай редактор 
Зульфия ХIажиева, гьелъул за­
меститель  Пайзула Пайзулаев,  
газеталъул жавабияв секретарь 
МухIамадхIабиб МахIатIов, 
«МагIарулай» журналалъул 
редактор Баху МухIудинова, 
Дагъистаналъул хъвадарухъа­
базул Союзалъул авар секци­
ялъул нухмалъулев МухIамад 
МухIамадов. Киналго данде­
лъун районалъул администра­
циялъул данделъабазул залалда 
гьел дандчIвана районалъул 
бетIер Шамил ГIумаровгун,  
росабазул администрацияба­
зул  ва хIалтIулал идарабазул 

нухмалъулелгун.
Данделъи рагьулаго Шамил 

ГIумаровас лъай-хъвай гьабуна 
тIаде рачIарал гьалбадерилгун, 
баркана  «ХIакъикъат» газе­
талъул бетIерай редактор Зуль­
фия ХIажиевалда цIияб хъу­

лухъ, гьарана гьелъие къалмие 
бегIерлъи пикруялъе камиллъи, 
унго-унгояб хIакъикъат бихьи­
забизе хIаракат бахъи.  

 Зульфия ХIажиевалъ абуна 
жидер хIалтIулаб сапаралъул 
мурад бугин магIарулазул мил­
лияб газеталъул тираж борхи­
заби, гIун бачIунеб гIелалъе 
мацIги маданиятги цIуни. 
Гьелъ ракIалде щвезавуна къо­
ло щуго соналъ  магIарулазул 
газеталъул бетIерав редактор­
лъун хIалтIарав Лъондодаса  
хъвадарухъан ва журналист  
МухIамад Шамхалов, бицана 
гьес магIарулазул адабиятал­
да тараб бечедаб ирсалъулгун 
маг1арул халкъалъе милли­
яб газета цIуниялъе бахъараб 
хIаракаталъул. 

Жиндирго кIалъаялъул 
ахиралда гьелъ «ХIакъикъат» 
газеталъулгун бугеб гьудул­
лъиялъе ва миллияб мацIгун 
тарих цIуниялъулъ бихьи­
забулеб хIаракаталъе гIоло 
ХIурматалъул грамотабазда­
лъун кIодо гьаруна районалъул 
бетIер Шамил ГIумаров, рай­
оналъул газеталъул бетIерав 
редактор   ГIубайдула Малач­
дибиров, жавабияй секретарь 
Зульфия Сажидова, района­
лъул лъайкьеялъул управле­
ниялъул нухмалъулей Зайнаб 

ГIабдусаламова, райбольница­
ялъул бетIерав тохтур Хейру­
ланам Дибирасулаев, Агъвали 
гимназиялъул  директор Мус­
лим ВахIидов, Агъвали  по­
чалъул нухмалъулев ГьитIвас 
ГьитIвасов ва цо-цо школазул 
учительзаби.

КIалъазе яхъарай магIа­
рулазул машгьурай шагIир ва 
журналист ТубхIат Зургьа­
ловалъги цIумадисел ахIана 
миллияб мацIгун маданият 
цIуниялде. Гьелъ тIоцее  ЦIумаде 
сапаралъ щвараб мехалъ хъва­
раб кочIол тарихалъул бицун 
ракIгъезабуна гIенеккаразул. 
1985 соналда комсомолалъул  
обкомалъ кучIдул цIализе 
ЦIумаде ритIарал гIолохъанал 
шагIирзабазда гъорлъ ТубхIат 
Агъвалие щун йикIун йиго. Ин­

хокъварие щведал ТубхIатица 
хъван букIун буго гьадинаб 
кечI. 

Агъвалие щведал кIочана 
Гъуниб,

Гъуние щолелъул дунял 
кинигин,

Асаразул цIураб гIамал 
бугей дун

Асирлъизаюна цIумазул 
ракьалъ.

Гьаниб шагьаралда бичун 
босулеб

Лъоба цо кьуруялъ кьолеб 
буго лъим.

Гьалбал хирияб ракь 
кIочонгутIизе,

ТIабигIаталъ гьениб гьа-
бун буго ицц.

Лъоба свак чучизе кIал 
чIван букIараб

ХIикматаб лъехъ къойил 
къечон йиго дун.

Гьеб гьекъезе кьурав цо 
цIумадисес

ЦIа цо балагьиялъ хъвана 
дир рекIелъ.

Гьеб кечI тIоцебе тIибитIун 
буго Дагъистаналъул пачали-
хъияб университеталъул сту­
дентка ТубхIатица гIумру гьа­
булеб букIараб общежитиялда. 
Гьенир рукIаралщинал Гъуниб 
районалъул гIолохъабаз, кочIол 
тIоцебесеб мухъги байрахъ­
лъун ккун, хIатта росулъ йигей 

эбелалдацин бицун, гьеб мухъ­
ги ахIун, гIагараб районалъе 
хилиплъарай хиянатчIужуйин 
махсараби гьарун, гIодиялдецин 
ккезаюлей йикIун йиго ТубхIат. 
КIиабилеб мухъги цIалейин 
гьелъ гьараниги, добго мухъ гу­

рони, рехсолебги букIун гьечIо. 
Амма ТубхIат кочIое хилиплъун 
гьечIо ва шагIиралъ 1991 сонал­
да къватIибе биччараб жиндир­
го «Баргъич» абураб тIехьалда 
бахъун буго гьеб.

Нилъерго наслабазе милли­
яб мацIги маданиятги цIунизе 
гIоло жигараб хIалтIи гьа­

булел  магIарулазул басмаби 
цIунизе ва гьезие подписка 
гьабизе ахIарал кIалъаял  гьа­
руна МухIамад МухIамадовас, 
Пайзула Пайзулаевас, Баху 
МухIидиновалъ ва ГIабдула Зу­
баировас. Гьез божилъи гьабуна 
цIумадисез магIарулазул бас­
маби цIунизе жигар бахъиялда 
ва  гьезул тираж цIикIкIиналде 
хьулги лъуна.

Данделъиялдаса хадуб 
гьалбадерие гIуцIана тепси. 
РакIрагьарал гара-чIвариязда 
эркенго бицана хIалтIулъ данд­
чIвалел захIмалъабазул, мацIгун 
миллат цIунизе магIарулаз 
бахъизе кколеб жигаралъул, ва 
маркIачIул какалги ран, гьалбал 
нухда регIана.

          Зульфия Сажидова

Украина, вацги тун, 
Кибехун мун буссараб? 
ЦIакъгойищ дуй бокьараб 
КъватIулъа Америка? 
 
Дуда рагIун букIинчIищ, 
МагIарулазул аби? 
Мадугьалихъ рокьиян, 
Бокьараб алжанилан. 
 
Бокьани гьабизеги, 
Рихани тезегиян. 
Мун цо дагьалъ кватIана, 
МагIарулал рокьизе. 
 
Дагъистан Россиялъул, 
ГьитIинаб вац бугеблъи. 
Дуда гьеб лъангутIиялъ, 
ГIемераб зарал кканин. 
 
Дагъистан дуе бокьи - 
Россия бокьи кколеб. 
Гьелда гьоркьоб щибниги, 
БатIалъиги гьечIеблъи. 
 
Дагъистаналъул васал. 
Рагъде унгеян абун 
Дур хитIабалъ гьединаб 
Пикруялде вачана 
 
Нагагьлъун ине ккани, 
Асирлъуде рачIеян. 
Дагъистаниял дуе, 
Рокьун ратизе ругин. 
 
МагIарулал кидаго, 
Кьураб рагIуй хисичIо. 
Шамилица бараб гьа, 
Нижее цIакъ къиматаб. 
 

Россиягун кидаго 
Вацал гIадин рукIине. 
Киназего эменлъун, 
СССРин букIараб. 
 
СССР чIван рехидал, 
ЧIварав инсул бакI гьудул 
МагIарул гIадаталда, 
КIудияв вацас ккола. 
 
Россия гьедин ккана, 
КIудияв вацлъун нилъей. 
Гьелда сверухъ киналго, 
Гъункизе ккелаан нилъ. 
 
МагIарулал рокьидал, 
Дуда лъазе лъикIанха. 
Чармилаб улкаялъул, 
Араб гIумрудул тарих. 
 
Дагъистанияз бетIер, 
Эркенал мугIрузеги. 
Аллагьасеги гуреб, 
Лъиего къуличIеблъи. 
 
Дунял квегъарав Тимур, 
Гьанив гурищ лъалхъарав. 
МагIарулаз сангар къан, 
Цеве ине гьукъарав. 
 
Башдаб дунялги квегъун, 
Надир нилъехъе  щведал 
Гьанив гурищ мерхьарав, 
Гучаб жиндир аскаргун. 
 
Харбие чагIиги тун, 
Лъутун ине виччарав. 
Нагагьлъун тIад вуссани, 
ГIилъун хъвехъилин абун. 
 

МагIарулал дуй рокьи, 
Бегьулареб жо гуро. 
КIудияв вацгун барщун, 
ГьитIинасухъ мун кибе. 
 
Дагъистаниял вацгун, 
Кидаго барщуларо. 
КIудияв вац нижее, 
Инсул бакIалда чIола. 
 
Дагъистанияз лъийго, 
Накаби чIван рагIичIо. 
БетIер къули нижее, 
Рогьояб жолъун буго. 
 
Абураб нахъе босун, 
Накабаздеги хъурщун. 
ВачIа магIарулазухъе, 
Кумек гьабеян гьарун. 
 
Россиягун рекъезе 
Дуе бокьун батани. 
Американал дуе, 
Тушманлъанинги абе. 
 
Россиягун гьечIони, 
Украина холебин. 
ТIокIалъ нахъ буссин гьечIеб, 
Гьа базе бугин абе. 
 
Гьеб мехалъ ниж ургъила, 
Вацасдаги гьарила. 
Къосун ккарав цояв вац, 
Дур квачIикье вачеян. 
       
                МухIамад Коратов, 
                 ТIинди росу

Украина- гьитIинав вац 

Дир биххараб росу, бухIараб мажгит,
Умумузул рукъзал тIатIала ккарал,
ТIохил рагIалда чIун ахIулеб какил
Гьанже рагIуларо гIадатаб гьаракь.

Къулгьуде бачIунеб халатаб читIир,
Хабал агьлуялъе гьабулеб дугIа,
Квачараб хасало, хинаб риидал,
Хабада кIусарав чи вихьуларо.

Берцинал къадазул тIох гьечIеб мажгит,
ТIохда какил гьаракь рагIизе гьечIеб.
Сайпулагьил вагIза, Шарапдинил нух,
Щивасул рекIеда бикIкIараб рагIи.

Къваридал къватIазда, гIатIидаб ракIгун,
ГIумру цадахъ арал мадугьалзаби,
Галул манзил гьечIеб ракьул питнаялъ,
РекIелъ гIорхъи чIварал гIагарал чагIи.

Росдал тарих лъалев тилмач ГIабдула,
Тарихалъул бице гIагараб росдал.
Нажмудин цIалараб цIорораб халват,
ГьитIинаб цIорилан цIар лъурав имам.

Ургъелги рохелги бащад бикьарал,
Бащад хинкI бекараб баракатаб мех,
Мадугьалихъ ралел рорхатал къадал,
Къацандун ракIалгун гьабулеб дунял.

БачIунеб гIелалъе исламалъул нугI,
Инсул ВатIаналъул тIадегIанаб си, 
Мажгит бараб тарих бикIкIараб гамачI,
БукIина гIасрабаз гIолеб гIелалъе.

Къо-лъикI дир лъимерлъи, къваридал къватIал,
Къилба, михIраб, хутIба, хераб жамагIат.
Мажгиталъул къадал, къед барал васал,
Къабулаб батаги киназулго как!

Хасало цIер бекун какий чурарал,
Нахул чирахъ бакун Къуръан цIаларал,
Басриял тIингъазда тIад рукъи барал.
ТIадегIанав Аллагь, чуре мунагьал!

ЦIадуца роркьарал къадаз бицина,
Къоабилеб гIасру хутIила нугIлъун,
ЦIахдада наку чIван, чIумал сверарал,
ЧIахъаги умумул, гIадатияб халкъ!

Бана цIияб мажгит, цIилъана росу,
ЦIадул балагьалъул бицен хутIана.
Доб басрияб росдал къватIал сверарал,
КъанагIат ратула пашманаб ракIгун.

Дир биххараб росу, бухIараб мажгит

ЦIиял асарал

ГIурусай мун дурусай, сундуего мухIканай,
ХIакъикъияй къабулай, къо хIехьолеб мугIрул чан.
Лъималазе хIалимай, хIелхIедун гаргадулей,
ХIалае яхъун чIезе кидаго жий хIадурай.

ЦIалдолезе хирияй, хинаб калам гьабулей,
МухIканго бичIч1и кьезе  Хушетие ячIарай. 
Волгоград шагьаралда гIумру арай мугIалим,
ГIелму-гIамал малъизе къец ахIарай цеехъан!

ЦIалдохъаби хирияй харилъ бижараб чабчах,
Дур дарсида рукIине, ракIал цIала цIакъго лъикI.
Ольга  гьанже гьаб ракь дуй  насиблъаги даимго,
Дур гIолохъанаб гIумру,  аги нижгун кидаго.

Зодор малаикзабаз, кумек гьабун ккарай мун,
Наслу-тухум тIаделъун,  цIунила нижеца мун.
ГIарцул чали сверухъ бан, гьений жаний гъун тела,
БуртIазулъ гьоркьой йиччан, дур ракI гъезе гьабила.

Ольга, дуе баркала,  Хушет росу ккуралъухъ,
Мун нижехъ  ячIиналдаса  цIакъго рохарал руго.
Пайдаял харбал рицун, лъималги цIализаре,
Гьезул горсвераби гьарун, расандабиги малъе.

Волгоградги рехун тун, Хушет росу бищарай,
Ольга нилъер горянка, мугIрул тIогьазде щварай.
Ольга нилъер аварка, Аваристан бокьулей,
Аги нижгун дур гIумру сахлъи рохелгун цадахъ.

                                   ХIапиз ГIабдулмуслимов, Хушет росу        

Ольга гьанже горянка 

Рагъул махщел бугел цIумазул васал, 
ЦIар цIумазе тезе рагъде къокъарал.
Нилъер ВатIаналде къо бачIараб лъан,
Къисас  босилилан ракIалде ккарал.

Рагъулъ  кьучIлъи бугел кьварарал васал
Кьал гьалаг гьабизе цере рахъарал.
Бендеразде данде бергьенлъи босун,
БахIарчияб цIаргун щваги ЦIумаде!

 
Воре цIумадисел, цIар араб район,
ЦIар нахъ ккезабизе рукIунге гьанже 
Гьаб тIаде бачIараб, зулму хIал гуро,
ХIалае рахъине кIарчанлъуге нилъ.

ЦIумадисел васал, рагъулъ цересел,
Нуж нилъер ракIелъ къан, руго даимго!
Макьу гьечIел сардал, свак лъаларел нуж
Нужей рохел гьарун, буго район чIун.

Херсоналъул мучIдул,  хIатIикьги мерхьун,
ХIалихьатал чундул бидулъ роцарал,
Рецц нужее гьанже  гьалагал васал,
Гьарула  нужее рагъулъ бергьенлъи.

Воре Кунта ХIажи, калам гьечIого, 
Сайгъат гьабун битIе тIухьидул гулла!
Дур сайгъат гьезие къабуллъанани,
Нахъойги битIизе хIадурав вукIа.

Кьалул майданалда кьурди гьабулел,
Кьалде рецц ахIарал  цIумаллъидал нуж!
Гьелегьараб гьеб цIа свине гьабизе,
Нужей къуват кьеги къадруяв  бичас! 

Нужей къуват кьеги къадруяв бичас

Дир гIамал-хасият гIужий босарав,
ГIадан данде ккечIо ТIалхIатов гурев.
Баркала, МухIамад, бичIчIана дида,
Мун поэзиялъул патриот вукIин.

ГIашилтIа дандчIварай Рэмбо Зайнабил,
РетIараб черкеска, чергесаб лага.
ГурхIунищ кьурдулев кьедал дихъе тIил,
Кьурулъ басандулеб буртиязул чан.

ГIор щведал бахъулеб цIул бугин абун,
ЦIунцIрабазул гохIал щущазаруна.
Кеп-сухIмат бокьулев рокьул асирас.
Дие сайигъаталъе сарин бачIана.

ТIоцеве дандчIварав Силдиса шагIир,
Сурат бахъун буго сипатаздалъун,

ТIалхIатов МухIамад, хIалчIахъаги дур,
ХIаракат бахъана къезе гурилан.

Щиб лъалеб, МухIамад, гIумрудул нухда,
ГIищкъул карачелаз квелъ бала чанги.
Рэмбо Зайнабги Зубаировги,
Зурмил къвакъваялъухъ къечон ругеб куц!

Дур гIагараб росу цIилъулеб буго,
ЦIар арав ХIабибил хIурмат-адабалъ,
БацIцIадаб гьаваги, даруяб лъимги,
Дур рекIел чIвабзазе чIаголъи кьолеб.  

                      
                     ГIабдула Зубаиров, Хуштада росу

ТIалхIатов МухIамадие сайгъат гьабула 

Дир рокьул тахида дуе тараб бакI,
ТIад щал кIусаниги, чIобого буго.
Дир гIищкъуе-къилба, унтуе-дару,
РекIел гьундухъ бугеб гьаракь дур буго.

Гьаб дир гIумруялъул хутIарал къояз
Чорхой лазаталъе дандчIварай месед.
Дир берзул нуралъул канлъи иналде
Каранде ваче дун бухIи тIагIине.

Дун къисматги къосун къоринив вуго,
Къадар дургун гьечIеб рокьиги батун.
КъватIибе нух гьечIеб кьурулъ ккун вуго,
Кьурун мугъ рехараб талихIги тIатун.

                           СайгидахIмад АхIмаднабиев, Сасикь росу

Дун къисматги къосун 
къоринив вуго



9-13 ноябралда Ханты-
Мансийск автономияб окру­
галъул тахшагьар  Юграялда 
тIобитIана  «Гьудуллъиялъул 
кубок» абураб ММАялъул хал­
къазда гьоркьосеб  турнир.    

Гьениб 77.1 кг. цIайиялда 
тIоцебесеб бакI ва кубок щва­
на КIванадаса СаидхIусен 
КъадимухIамадовасе. Гьеб­
го цIайиялда кIиабилеб бакI 
ккуна Гьигьалъа Шамил 
ТашахIажиевас.

Исана микьабилеб нухалъ  
тIобитIулеб   буго гьеб тур­
нир.  2012 соналъул сентябрал­
да РФялъул спорталъул  ми­
нистерствоялъул комиссиялъ  
официалияб къагIидаялъ ММА 
рикIкIана жибго жиндаго чIараб  
спорталъул тайпалъун, ва 
ТIолгороссиялъул  спорталъул 
тайпабазул  реестралде  гъор­
лъеги жубана.

Баркула СаидхIусенида 
бергьенлъи, гьарула сахлъи.

   
   Халил ПирмухIамадов

 Зигараби

 Спорт

«ЦIумадисезул  гьаракь» 
газеталъул хIалтIухъабаз 
зигара балеб буго Зубаиров 
ГIабдулада гьесул  лъади

Умукусум
Аллагьасул  къадаралде щве­
ялда бан.

Хварай иманалда тIо­
йитIун ятаги, хъизан-лъима­
лазе ва гIагарлъиялъе имани­
яб сабру кьеги.

Районалда бугеб  суда­
лъул приставазул хIал­
тIухъабаз зигара балеб буго 
Зубаиров ГIалида гьесул   хи­
рияй эбел

Умукусум
Аллагьасул  къадаралде щве­
ялда бан. 

Хваралъе алжан насиб­
лъаги, нахъе ругезе сахаб ха­
латаб гIумру кьеги. 

Колонка прокурора

Прокуратурой Цумадинского района по поручению прокуратуры Ре­
спублики Дагестан проведен анализ нарушений, допущенных в ходе при­
зыва граждан на военную службу по мобилизации.

В соответствии с пунктом 2 статьи 17 Федерального закона от 
26.02.1997 № 31-ФЗ «О мобилизационной подготовке и мобилизации в 
Российской Федерации» (далее – Закон № 31-ФЗ) призыву на военную 
службу по мобилизации подлежат граждане, пребывающие в запасе, не 
имеющие права на отсрочку от призыва на военную службу по мобили­
зации.

Согласно подпункту 2 пункта 1 статьи 18 Закона № 31-ФЗ отсрочка от 
призыва на военную службу по мобилизации предоставляется гражданам, 
признанным временно не годными к военной службе по состоянию здоро­
вья – на срок до шести месяцев.

В соответствии с пунктом 1 статьи 5.1 Федерального закона от 
28.03.1998 № 53-ФЗ «О воинской обязанности и военной службе» граж­
дане при призыве на военную службу проходят медицинское освидетель­
ствование врачами-специалистами (терапевтом, хирургом, невропатоло­
гом, психиатром, окулистом, оториноларингологом, стоматологом) и в 
случае необходимости – врачами других специальностей. 

Проверкой установлено, что в нарушение вышеуказанных требова­
ний закона призывной комиссией муниципального района «Цумадинский 
район» по мобилизации граждан принято решение о призыве на военную 
службу по мобилизации гр. Магомедова Абдуразака Ахмедовича (1997 
г.р.), без прохождения последним необходимого медицинского освиде­
тельствования врачами-специалистами. После принятия решения о при­
зыве Магомедов А.А. 24.09.2022 направлен для дальнейшего прохождения 
военной службы.

В результате своевременно принятых мер удалось пресечь дальней­
шее направление Магомедова А.А. в пункты временного пребывания во­
еннослужащих в связи с наличием у последних заболеваний, препятству­
ющих прохождению военной службы, с последующим возвратом к месту 
их жительства.

Учитывая изложенные обстоятельства, прокуратурой района 
20.10.2022 в адрес председателя призывной комиссии Цумадинского рай­
она внесено представление. Представление рассмотрено и удовлетворено. 

        
                             Гаджимурад Арадахов, зам. прокурора района 

Прокуратурой района внесено 
представление по нарушениям допущенных 
в ходе призыва граждан на военную службу 

по мобилизации

ВукIанила жиндир гIакълуги,  гIелмуги камиллъиялъ киназего 
вокьулев, сверухълъиялдаги рагIарав гIалим. Гьесул жиндирго ма­
драсаялда ц1ализавулев къоло цо мутагIилги вукIанила. Гьездасан, 
ГIабдула абулев мутагIиласде мугIалимасул батIияб рекIел цIайи 
бихьулеб букIанила цогидазда. 

- Я, хIурматияв мугIалим, - ан абунила цо къоялъ 
мутагIилзабазул цояс, - нижеда бихьулеб буго дуца ГIабдула цой­
гидаздаса цеве гьавулев вукIин. Щиб тIокIлъи гьесул нижеда дан­
де ккун бугеб? ГIелму-лъаялъеги гьесул батIияб тIокIлъи гьечIин 
нижедаса? 

  - Гьеб нужеда хадуб бичIчIила,- ян хабар къокъ гьабунила 
мугIалимас. 

 Анила моцIгIанасеб заман. Цо къоялъ дарсал лъугIулаго, 
мугIалимас абунила: 

 - Дир хириял лъимал, жакъа дица нужее рокъобе цIакъ 
захIматаб, кIвар цIикIкIараб хIалтIи кьезе буго.  Метералде нужер 
щивас, лъидаго бихьулареб бакIалдаги хъун, цо-цо микки босе 
дихъе, - ян. 

   Гьеб бигьаяб ишилан цоцаздаги абун мутагIилзаби рокъо-
рокъоре анила. 

  Хадусеб къоялъ цохIо ГIабдулаца хутIизегIан, къоявго 
мутагIилас рачIанила жиде-жидеца хъурал маккал. 

  - Дуца щай дир тIадкъай тIубазабичIеб, мун батIиявищ вугев? 
- абун унго-унголъунги ццин бахъараб гIадин гьикъанила гIалимас 
ГIабдулада. 

  - ТIаса лъугьа, хIурматияв  мугIалим, -  ан абунила гьес щиб­
го хIал хисизе биччачIого. Дур тIадкъай тIубазе дие цIакъ бокьун 
букIана, амма микки хъвезе, Аллагьасда бихьулареб бакI дида киб­
го батичIо. 

  - Гьанже бичIчIанищ нужеда ГIабдулал тIокIлъи?- ян абун 
цогидаздехун вуссанила мугIалим. Нужеца лъидаго лъаларин ва 
бихьиларин квешлъи гьабуге, кинабго лъалевги бихьулевги цо Ал­
лагь вуго!

МутагIилзабазул  гIалимасул жавабалъе мукIурлъичIого рес 
букIинчIила. 

                       
                                              СайгидахIмад АхIмаднабиев

ГIалимги мутагIилги

Халкъазда 
гьоркьосеб 

гьудуллъиялъул 
кубок

АнцIила лъабабилеб ноябралда Агъвали гимназиялъул спортзалалда 
тIобитIана 2006-2007  соназ гьарурал ва гьездаса гьитIинал цIалдохъабазда 
гьоркьоб волейболалъул районалъул первенство.

Къецазда гIахьаллъана Агъвали, Гъоркьгьаквари, ТIадгьаквари, 
ТIинди ва ТIиссиахикь росабалъа васазулгун ясазул командаби.

Васазда гьоркьоб тIоцебесеб бакI ккуна Агъвали гимназиялъул 
командаялъ, кIиабилеб бакI щвана гъоркьгьакварисезе, лъабабилеб 
бакIалъе мустахIикълъана тIадгьакварисезул команда. Ясазда гьоркьобги 
тIоцебесеб бакI ккуна агъвалисез, кIиабилеб ва лъабабилеб бакI Гъоркь­
гьаквари ва ТIадгьаквари школазул командабазе щвана.

Къецазул хIасилазда рекъон  гIуцIана зоналиял къецазда гIахьаллъизе 
районалъул васазул ва ясазул тIасарищарал командаби. Бергьаразе ва при­
зеразе кьуна рекъонкколел даражаялъул грамотаби.

Баркула волейболистазда ва тренеразда бергьенлъаби, гьарула ха­
дурккунги лъикIал хIасилал.

                                                                              Шамил Сажидов

АнцIила цоабилеб ноябралда Агъвали тIоритIана 2006-2007 ва 2008-
2009 соназ гьарурал цIалдохъабазда  гьоркьор тIадагьаб атлетикаялъул 
ва спорталъул  миллиял тайпабазул къецал. Гьел тIоритIиялъул асли­
яб  мурад букIана районалда тIадагьаб атлетика ва спорталъул миллиял  
тайпаби  машгьурлъизари, зоналиял къецазда гIахьаллъизе районалъул 
тIасабищараб команда гIуцIи. 

Гьенир гIахьаллъана районалъул школазул цIалдохъаби: Агъвали, Гьи­
гьалъ, ТIинди, Гъоркьгьаквари, ТIадгьаквари, Эчеда, Хуштада, Лъондода, 
ТIисси, Сильди, Метрада, Сасикь ва Къедиса нусиялда  къого цIалдохъан.

Къецазулъ анцIила цо батIияб спорталъул тайпаялда цIалдохъабаз би­
хьизабуна жидерго техникиябгун тактикияб хIадурлъи.

ХIалуцарал къецазул хIасилазда рекъон, 2006-2007 соназул 
цIалдохъабазда гьоркьоб тIоцебесеб бакI щвана тIиндисезул  коман­
даялъе, кIиабилеб бакIалде ккана агъвалисел ва лъабабилеб бакIалъе 
мустахIикълъана эчедисел.

2008-2009 соназул цIалдохъабазда гьоркьоб тIоцебесеб бакI щвана 
тIиндисезе, кIиабилеб бакI-агъвалисезе, лъабабилеб бакI-тIадгьакварисезе.

Бергьаразе ва призеразе кьуна рекъонкколел даражаялъул грамотаби.

                                                   *  *  *

Дагьаб цебе Болъихъ тIобитIана 2005 соналъ гьарурал  ва гьездаса 
гьитIинал  гIолилазда гьоркьоб Олимпиялъул хIаязул  гIахьалчи, спор­
талъул  мастер ХIажимурад НурмухIамадовасул призалъе гIоло эркенаб  
гугариялъул рахъалъ районалъул  рагьараб турнир.

Гьеб турниралда гIахьаллъана Чачаназул, Ингушетиялъул, Кабарди­
но-Балкариялъул ва ЮФОялъул регионаздаса гугарухъабазул командаби. 

Гьенир хIалуцарал къецазул хIасилазда турниралъул чемпионлъун 
ва призераллъун рахъана Агъвали  лъималазулгун гIолилазул спортивияб 
школалъул гугарухъаби.

48 кг. цIайиялда  тIоцебесеб бакI ккуна Загьидов МухIамадхалилица, 
(35кг.)  цIайиялда кIиабилеб бакI  щвана ГIумаров Абубакарие ва (35кг.) 
цIайиялда лъабабилеб бакIалъе мустахIикълъана МухIамадов МухIамад.

Бергьаразе ва призеразе кьуна рекъонкколел даражаялъул дипломал, 
медалал, кубокал ва гIарцулал сайгъатал.

                                                   *  *  *                                                        

Волейболалъул къецал

Болъихъ турнир тIобитIана

   ТIиндисел бергьана
 ММА


